
Inatsisartuni ilaasortaq, Ruth Heilmann, Siumut 

  

  

Svar § 37 spm nr 2012-237 Inissiisarneq pillugu 
 

Qujanaq apeqqutinut 

 

Apeqqut 1: Meeqqat inuusuttuaqqallu ulloq unnuarlu angerlarsimaffinut 

inissinneqartussat ullumikkut qassiuppat aammalu qassit utaqqisinneqarpat? Qassinik 

ukioqarneri aamma paasisaqarfigerusunnarput.  

 

Akissut: Ullumikkut ulloq meeqqat inuusuttullu 25-t Qitiusumik Utaqqisut 

Allattorsimaffianniipput. Meeqqat inuusuttullu 23-t allattorsimaffimmi allassimapput, 

kiisalu anaanat meeqqallu marluk  Qaqortumi Ilaqutariinnut Immikkoortortamut 

Inuusuttut Inaanniittumut allatsissimapput. 

Nukappiaqqat 14-it niviarsiaqqallu qulingiluat aqqaneq marlunniit 18-inut ukioqarput 

aamma qanoq ukiumikkut agguataarsimaneri imaapput; 

Aqqaneq marlunnik ukiullit marluk 

13-inik ukiulik ataaseq 

14-inik ukiullit arfinillit 

15-inik ukiullit sisamat 

16-inik ukiullit pingasut 

17-inik ukiullit marluk 

18-inik ukiulik ataaseq (tassani inuup pineqartup utaqqisut allattorsimaffiannut 

ilanngussinnaaneripput pillugu kommunimit akuerineqarnissaq utaqqivarput). 

 

Maannakkorpiaq meeqqanit inuusuttunillu 23-usunit tallimat paaqqinnittarfinnut 

imminnut pigisunut inissinneqarsimapput, ataaseq kommunimi paaqqinnittarfimmiippoq 

meerarlu ataaseq  ilaquttamini paaqqutarineqartussatut inissinneqarsimalluni.  Tassa 

taakku meeqqat inuusuttullu arfineq marluk inissinneqareersimasuupput, 

Namminersorlutillu Oqartussat paaqqinnittarfiinut inissaqalerpat inissinneqartussatut 

allatsissimallutik.  

 

Meeqqat inuusuttulluunniit ataasiakkaat qanoq sivisutigisumik Qitiusumik Utaqqisut 

Allattorsimaffianni utaqqisarnersut assut assigiinngissitaarpoq, tassami 

naammannginnami ulloq unnuarlu paaqqinnittarfiit arlaanni inissaqartoqarnera, inissarmi 

aamma meeqqap ajornartorsiutaanut pissutsinullu allanut naapertuuttussaammat.  

 

Sivisunerpaamik utaqqisut allattorsimaffianniissimasoq 2010-mi allatsippoq, meerarlu 

taanna nammineq ilaquttamini paaqqutarineqarluni.  

 

Erseqqissaatigineqassaaq, Qitiusumik Utaqqisut Allattorsimaffiat taamaallaat 

atuuttarpoq, kommunit Ulloq Unnuarlu Immikkoortortaqarfimmut allannguutit 

nalunaarutigisimagaangatigit.  Tassa imaappoq, piviusumik meeraqarsinnaavoq 

inuusuttoqarsinnaallunilu allatsissimasunik, taakkulu kommunimit inissamut allamut 

nassaarinnissunneqareersimasut. Naalakkersuisut neriuutigaat Qitiusumik Utaqqisut 

Allattorsimaffiannik nutaamik nutartikkamillu kommuninut ajornannginnerulissasoq 

paasissutissanik attuumassuteqartunik anngussisarnissamut. 

 

Apeqqut 2: Nunatsinni meeqqat inuusuttuaqqallu ulloq unnuarlu tamakkiisumik 

nunatsinni aammalu oqaaseqatiminnik sullinneqarnissaat pingaartillugu 

inissiivissaqartinniarneri Naalakkersuisut suliniuteqarnertik qanoq politikkeqarfigaat? 

 

Akissut: Naalakkersuisunit ilinniagaqarfiit suleqatigineqarput periarfissat 

qaffassarniarlugit, sulisunik kalaallisut oqaasilinnik ilinniartitsisoqarsinnaanerinut, ulloq 

unnuarlu paaqqinnittarfinni sulisinnaasunik.  

 

Naalakkersuisut isummiunnikuuaat, meeqqat inuusuttullu sapinngisamik sulisunik 

kalaallisut oqaluttunik paaqqutarineqartullu sulissunneqartarnissaat.  Ulloq unnuarlu 

paaqqinnittarfinni ataasiakkaani sulisoqatigiit tamarmiusut qanimut 

suleqatigineqartarput, anguniarneqartarporlu tamatigut sulisunik kalaallisut oqaasilinnik 

sulisoqartarnissaa.  

 

Apeqqut 3: 24-t utaqqisinneqarneragaasut inissinnissaat pillugu suliniutit qanoq 

ingerlanneqarpat? 

 

Akissut: Ulloq unnuarlu paaqqinnittarfinnut ataasiakkaanut suliassat ilagivaat kommunit 

sullinneqarnissaat aammalu siunnersuuteqartarnissaq ilitsersuisarnissarlu, qanoq 

iliorlutik kommunit pitsaanerpaamik meeqqanik inuusuttunillu paarisaminnik 

isumaginnittarsinnaanerat.  Suliaq taanna aaqqinneqassaaq ilinniagalinnik amerlasuunik 

assigiinngitsunillu suleqatiginninnikkut, attaveqarfinnik isumaginninnikkut kiisalu 

tamakkiisumik takussutissiinikkut, sumi inissanik inuttaqanngitsoqarnersoq, 

sullinneqartup ataatsip pisariaqartitaanut naapertuuttunik.  

Tamakku qaavisigut ataavartumik sulisoqarpoq ulloq unnuarlu paaqqinnittarfinni 

inissanik amerlanerusunik pilersitsiniarluni.  

 

Maanna Aningaasaateqarfik Kanonen isumaqatigiissuteqarfigineqarnikuuvoq 

Kangerlussuarmi ulloq-unnuarlu paaqqinniffiup imminut pigisup ”Orpikkap” 

pilersinneqarnissaa pillugu. Suliffeqarfik meeqqanut qulinut 10-niit 18-inut ukiulinnut 

inissaqarpoq, 2013-illu aallartilaarnerani atulissangatinneqarluni.   

 

Apeqqut 4: Tamarmik meeqqat 24-t inissinneqassagunik sumi qaqugulu 

inissinneqassappat? 

 

Akissut: Meeqqat inuusuttullu Qitiusumik Utaqqisut Allattorsimaffianniittut 

paaqqinnittarfimmut naleqquttumut inissineqassapput imatut tulleriinnilerlugit, inissanik 

inoqanngitsoqalerpat imaluunniit inissiivissanik nutaanik pilersitsisoqarpat. 

 

Apeqqut 5: 2009-mit Qallunaat Nunaannut ulloq unnuarlu paaqqinnittarfinnut 

inissinneqartut qassiuppat? 

Akissut: Meeqqat inuusuttullu Qallunaat Nunaannut innersuunneqartartut 

inissinneqarsinnaasarput marlunnik pissuteqartumik.  Tamakku isumaginninnikkut 

pissuteqarsinnaapput (meeqqanik inuusuttunillu ikiorsiisarneq pillugu Inatsisartut 

peqqussutaat naapertorlugu) imaluunniit annertuumik innarluuteqarnertik pissutigalugu 

(inunnut annertuumik innarluutilinnut ikiorsiisarneq pillugu Inatsisartut peqqussutaat 

naapertorlugu). 

 

2009-mi meeqqat inuusuttullu 18-it inorlugit ukiullit arfinillit Qallunaat Nunaanni 

najugaqatigiiffinni neqeroorutinut innersuunneqarput.  Taakku arfillit tamarmik 

innersuunneqarsimapput inunnut annertuumik innarluutilinnut ikiorsiisarneq pillugu 

Inatsisartut peqqussutaat naapertorlugu tamarmillu Qallunaat Nunaanni 

ilinniagaqarnissamut neqerooruteqarfigineqarnermut atatillugu.  

Inuusuttut arfinillit pineqartut 15-iniit 17-inut ukioqarput.  

 

Apeqqut 6: Umiarsuaaqqap ”Tugdlik”-up matuneqarnerata kingunerisaanik Qallunaat 

Nunaannut inissinneqartut qassiuppat? 

 

Akissut: "Tûgdlik"-mik matusinerup kingorna innuttaasoq ataaseq april 2011-mi 

Qallunaat Nunaanni ulloq unnuarlu paaqqinnittarfimmut inissinneqarpoq inunnut 

annertuumik innarluutilinnut ikiorsiisarneq pillugu Inatsisartut peqqussutaat 

naapertorlugu. Taamanikkut piffissami innuttaasoq 17-inik ukioqarpoq. 

 

Apeqqut 7: Qallunaat Nunaannut inissiiniartarnerit unitsinniarlugit Naalakkersuisut 

qanoq pilersaaruteqarpat? 

 

Akissut: Naalakkersuisunit ataavartumik sulissutigineqarpoq suliassap 

aaqqiivigineqarnissaa, meeqqamut ataatsimut pitsaanerpaamik inissiivissamik 

periarfissamik nassaarniarnikkut, nappaataata suunera, qanoq ukioqarnera aamma 

sullinneqarnissamik pisariaqartitsinera mianeralugit. 

 

Aammattaaq apeqqut 3-mut akissut innersuunneqarpoq. 

 

Apeqqut 8: Nunatsinnni inissiiffiusinnaasut pillugit qanoq ammatigisumik kommunit 

aammalu KANUKOKA suleqatigineqarpat? 

 

Akissut: Naalakkersuisoqarfiup misigisarivaa qanimut ammasumillu kommunit aamma 

KANUKOKA suleqatigineqartartut Kalaallit Nunaanni inissiivissanik periarfissat 

eqqarsaatigalugit.  

 

 

Inussiarnersumik inuulluaqqusillunga 

